
Ed. 586. Nefndarálit [134. mál]
um frv. til laga um Ríkisábyrgðasjóð.

Frá minni hl. fjárhagsnefndar .

Frumvarp þetta er um stofnun sjóðs, er heita skal Ríkisábyrgðasjóður, tekjur
hans, verkefni o. fl. Á sjóðurinn að standa straum af ábyrgðum, sem ríkið gengur
í, ef eitthvað ber út af með þær.

Heimilt skal ríkissjóði að semja við einhvern ríkisbankanna um, að sá banki
taki að sér umsjá Ríkisábyrgðasjóðs.

Hinn 24. marz 1961 - þ. e. fyrir einu ári - voru sett sérstök lög um ríkis-
ábyrgðir, og er frumvarpið og þau lög svo efnislega náskyld, að miklu heppilegra
væri - að mínu áliti - að semja frumvarpið inn í lögin, svo að menn hafi að
einum lagabálki að ganga um þessi efni.

Í öðru lagi tel ég óþarft að stofna sérstakan ríkisábyrgðasjóð. Sú fésýsla getur
vel verið á sérstökum reikningi hjá fjármálaráðuneytinu.

í þriðja lagi tel ég ekki ríkisábyrgðastarfsemina samrýmast bankasjónarmið-
um og þess vegna rangt að láta banka fóstra þá starfsemi fyrir ríkið.

Í fjórða lagi tel ég rétt, ef sérstakur ríkisábyrgðasjóður verður stofnaður, að
setja honum sérstaka stjórn, er kosin sé t. d. af fjárveitinganefnd Alþingis árlega.
Með þeim hætti væri tryggt eftir föngum, að starfsemi þessi yrði - svo sem nauð-
synlegt er - i lifandi tengslum við fjárhags- og framkvæmdalífið í landinu og
Alþingi.

Ýmislegt fleira mætti nefna, sem gerir það að verkum. að rétt er og nauðsyn-
legt að athuga mál þetta betur en tími er til á þessu þingi, sem fer að ljúka.

Legg ég samkvæmt framansögðu til, að málið verði afgreitt með svofelldri

RÖKSTUDDRI DAGSKRÁ:
Með því að efri deild telur nauðsynlegt að athuga betur en tími er til á þessu

þingi efni þessa frumvarps og skipun ríkisábyrgðastarfseminnar í heild og í trausti
þess, að sú athugun verði gerð á næsta reglulegu Alþingi, -- tekur deildin fyrir
næsta mál á dagskrá.

Alþingi, 31. marz 1962.

Karl Kristjánsson.


